
 
 

01著獎，趁私奇 

鄭昱蘋1 

禮拜日早起時，我咧準備隔轉工上課欲用的鉸刀，頂

屜一下開，竟然是規屜的發票。我將遐的發票提起去桌頂，

毋知欲按怎處理？阿母看著，叫我共遐的發票提去擲掉。 

「欸，遮的發票會使對獎，有錢通領呢！」阿母講：「袂

著啦，我對幾若百擺，毋捌著過一擺！」「袂著？抑無，你

留遮的發票欲創啥？」「Mh……無定著……會著咧！」 

「阿母，無，後擺囥佇屜仔底的發票我來整理，予我

來對，啊若有著有獎金，就算是我的私奇喔！」阿母聽煞，

行來到我的面頭前對我講：「啊若準予你著一千萬，到時你

欲按怎分？」「啊你毋是講真歹著？」「凡勢你有雞屎運咧！」

「好，你免緊張，若準真正著一千萬，我一定予你去領。

啊若干焦著兩百、一千的，就算是我的。母親大人，按呢

會使袂？」阿母頭頕一下，越頭行轉去伊的房間。 

因為政府有規定，發票按開獎彼一日開始算，三個月

有效。若超過時間，就算著一千萬嘛無法度領，所以這堆

發票，我先照時間來分，便超過半年的攏先擲掉。上尾桌

頂賰百外張的發票爾爾，有影是真厚工的工課，紲落來才

是緊張的時陣。 

我先對手機仔頂面，將頂兩個月著獎的數字寫佇紙面，

才提發票一張一張沓沓仔對。「無著！無著！啊！差一號！

閣無著！」對到賰十外張的時，我心內暗唸：「財神爺、土

地公，恁著有靈有聖，保庇我著大獎啦！」緊張、緊張，

刺激、刺激。這張「0423」？有矣、有矣，我著大獎矣啦！ 

阿母對房間傱出來，「按怎？我有一千萬通買厝矣乎？」

我對阿母反白睚，勻勻仔行對伊的面頭前，「阿母，中晝免

煮，我請，我著一千箍。」 

我共發票先和阿母換一千箍，另工伊才提著獎的發票

去換獎金。彼下晝食完啉煞，猶有賰四百箍呢。阿母使目

尾叫我共錢充公。「無喔！照呼照行，賰的攏是我的私奇！」 

咱去買物件提的發票，千萬毋通當做糞埽共擲掉，無

的確一張十箍的發票，就會當予咱著一千萬做好額人喔！
                                                                                                                       
1鄭昱(Io̍k)蘋 



 
 

02歡迎你來做阮的好厝邊 

游勝榮 

「阿公，下暗𤆬阮來去看火金蛄，好無？」聽講榮星

公園的生態池遐，閣有火金蛄通看矣，總仔共仔才半月外

日爾，跤手若慢鈍，欲看就無份。這馬政府佮民間攏真注

重生態保育，佇淺山仔的溝仔墘抑是草埔仔欲看著火金蛄，

凡勢若桌頂咧拈柑──蓋簡單，毋過佇市區內若想欲看著，

彼就若阿婆仔生囝──誠拚咧！ 

日頭落山天轉暗，阮食飽趁𠢕早，共阿公的手牽咧，

隨就傱來到位。暗來就罕得有人會行跤到的木棧道遮，規

逝路暗眠摸，是欣賞火金蛄上合的所在。徛踮規層樓仔懸

的駁岸頂，逐家攏頷頸伸長長，掠水池仔金金相，拍拚咧

揣下暗上奅的主角。「你看！你看！遮有一隻，遐嘛有一隻。」

囡仔人看著火金蛄心肝頭歡喜，毋敢亂使喝咻，細細聲咧

共 序大人報馬。柴枋仔路狹狹仔爾，人濟歹轉踅，阮就

那行那看那徙位，通好逐家輪流看。 

上尾溜遮有義工詳細咧解說，原來這个生態池是附近

國中、國小的老師、學生佮社區內真濟發心的義工，千辛

萬苦、做伙拍拚才維護甲遮好勢的。火金蛄驚光，池仔邊

就種密喌喌的白榕通閘光遮日頭；火金蛄愛清幽，池仔內

就保持活水咧流振動，閣著顧袂當予人烏白放生，按呢火

金蛄才有四序的厝通蹛，才會一年比一年愈湠愈濟。 

阿公講伊做囡仔的時，這窟池仔足𠢕出泉，水源頭就

是這馬臺灣大學的醉月湖。對遮濆出來的泉水，聽好予這

箍圍仔幾若十甲的稻仔田食水，而且內底的魚仔足厚，欲

暗仔共魚笱囥入去水底張，隔轉早起來撈，彼暝就隨有芳

芳、酥酥的魚仔糋通配飯。便若雨落煞，蟲仔、蟬仔佮田

蛤仔滿四界吱吱叫，袂輸是一場大自然的音樂會；啊若火

金蛄，到甲咱人四、五月仔來，池仔邊規片 ia̍p-ia̍p 爍，濟

甲驚倒人，顛倒這馬煞著用人工去繁殖、復育，才有幾百

隻仔火金蛄通看。 

佇欲行翻頭的路裡，我沿路行沿路咧想，火金蛄是生

態的指標，有清氣的環境才有地看。咱愛好好仔共寶惜，

希望 會當佇遮繼續生湠落去，通永遠做咱的好厝邊。 

  



 
 

03共阿母比一个讚 

白麗芬 

大概半冬前的一个禮拜，阿母去朋友 兜做饅頭。

共中麶麵粉、水、糖佮發粉攪攪、抐抐閣捏捏咧，等發酵

好勢共炊予熟，就變做饅頭矣。這是阿母頭擺學做麵粉路，

伊感覺有夠神奇的，就想欲家己做看覓，隨去共遮的食材

款齊著，佇灶跤起鼓矣。過三、四點鐘，燒燙燙、猶咧衝

煙的饅頭誠實捀出來囉！阿母常在講伊頇顢扞灶，袂曉變

食的，遮的饅頭做了無媠款，毋過我認為伊已經蓋厲害矣，

干焦去綴人學一改爾，就有才調做出來，非常值得呵咾，

所以我共阿母比一个讚！ 

窮實阿母的工課真無閒，但是自從伊學會曉做饅頭了

後，伊足興嘛足綿爛做，見若穡頭閬縫伊就做，做好就冰

冷凍，共冰箱櫼甲滇滿滿，啊若阮的早頓，免講嘛知，當

然逐工攏是饅頭。阿母驚阮食甲𤺪，就變換各種口味，親

像金瓜、牛奶、綠茶佮芋仔。伊閣驚營養無夠，就加𩛩一

寡像紅豆、核桃佮葡萄乾遮的配料。伊講家己做的饅頭，

毋但省錢、衛生，猶會當做佮喙、有特色的口味，這去外

口百面無地買。 

是講有時星光、有時月明，猴也會跋落樹跤，阿母咧

做饅頭有當時仔嘛會脫箠。籠床一下掀開，看著饅頭毋是

膨皮、金滑的，煞是皺襞襞兼糜糜卯卯，阿母的面隨捋落

來，精差目屎無輾落來爾爾。好佳哉伊袂餒志，若毋是去

網路查，就是去請教朋友，研究到底失敗的原因是啥，聽

好成做後過的參考。 

當我饅頭食甲淡薄仔起飫的時，無疑悟阿母閣綴人學

著做麭佮蔥仔餅，這聲伊閣加兩項麵粉路通變矣，尾後阮

的早頓，總算有麭、饅頭佮蔥仔卵餅三種咧輪，袂孤一味

饅頭爾爾。我若紮去學校食，同學攏真好玄，嘛真欣羨我

食的是阿母親手做的愛心早頓。 

我咧想，後擺我若離開厝出去外位蹛，我定著會數念

阿母的麵粉路。啊若伊拍斷手骨顛倒勇、儼硬拍拚的精神，

正正是我上蓋佩服的所在。講到遮，我欲閣共阿母比一个

大大个的讚！ 

  



 
 

04永遠毋放棄 

顏銘志 

是啥物款的原因予一个自三歲就半遂的查某囡仔，毋

管好天抑歹天，逐工對臺中騎機車到彰化練習健力。敢講

是受人強迫，抑是有足大的利益？攏毋是！是一份欲證明

家己存在的志氣，予伊忍受淋雨曝日的困苦佮稀微，猶原

堅心不移，永遠毋放棄。 

年初，學校佇善心人士的幫贊下，邀請著咱臺灣六屆

帕運1健力國手，嘛是得著 2021 年總統教育獎的林亞璇小

姐，專工對臺中坐高鐵落來高雄，佮阮學校的囡仔分享伊

性命的歷程。伊坐佇輪椅，喙笑目笑佮逐家相借問了後，

就沓沓仔講起伊充滿鹹酸苦汫的人生。 

頭起先講著細漢讀冊的時陣，因為坐輪椅無法度上遊

覽車，逐擺校外教學攏干焦會當請假佇厝，所以就下願，

大漢以後欲環遊世界，四界去𨑨迌。紲落來講起從高中開

始加入健力社團，出社會食頭路三冬，有機緣閣轉去學校

專心訓練健力。為著每月日的所費，捌踮工廠做散工，將

貼紙貼佇物件頂懸，貼一个趁三仙錢。雖然趁小錢，毋過

「加減趁，較袂散；加減抾，就免借。」落尾講著出國比

賽，伊有當時仔會佇上重要的時陣失敗，復健師共講健力

愛靠手力佮腰力，因為伊龍骨著傷，無法度靠腰的力，所

以練到遮已經盡磅矣，永遠無可能會著頭名！ 

比賽輸去閣聽著這種話，予伊那想那流目屎。毋過伊

毋願按呢就放棄，顛倒閣較拍拚訓練，共食苦當做食補。

因為伊知影，肯想就有步，肯行就有路。毋驚比賽吊車尾，

只驚永遠無機會。伊講甲誠輕鬆，我聽甲真沉重。想講這

款代誌假使發生佇家己身上，敢會像伊遐爾勇敢、遐爾堅

強？當咧思考這个問題的時，坐佇身邊的同事輕聲細說講，

本成猶閣咧煩惱五、六年的囡仔敢坐會牢，想袂到逐家攏

聽甲耳仔覆覆，親像會當感受著林小姐彼種拍斷手骨顛倒

勇、永遠毋放棄的精神。 

是啊，就像咱咧教育學生仝款，準做 頇顢、狡怪，

咱嘛是愛有耐性，勻勻仔共 開破、教示，永遠毋通放棄。
                                                                                                                       
1帕運(Phà-ūn) 




